Ырыа уонна уӈкүү оҕо этнографическай ансамбыла „Амма чэчирэ“ 30 сыла

„Кэрэни кытта эӈэрдэстэххэ, киһи киһитэ буолуон“

Быйыл  «Амма чэчирэ» ырыа уонна уцкуу оҕо этнографическай ансамбыла тэриллибитэ 30 сылын бэлиэтиир. Ансамбыл Аммаҕа пионердар дьиэлэригэр  САССР, РФ культуратын, үөрэҕириитин туйгуна Ольга Петровна Иванова – Сидоркевич уонна САССР культуратын туйгуна Гелярий Владимирович Сидоркевич көҕүлээһиннэринэн тэриллибитэ. Ансамбыл репертуарыгар уус-уран айымнньы (олоӈхо, угэ, чабырҕах, тойук, норуот ырыалара, хомуска сахалыы матыыптар, оһуохай), саха сирин мелодистарын, композитордарын ырыаларын толоруу, музыкальной театральнай туруоруулар, испиэхтээхтэр, остуоруйалар бааллар. Сахалыы инструменнарынан дүӈүрү дьаҕаны, табыгы, күпсүүрү, хомуһу туьаналлара, Гелярий Владимирович баяӈӈа доҕуһуоллуура. Сахалыы айылҕа тыаһын-ууһун бэйэлэрэ үтүктэн ырыаларын, үӈкүүлэрин  туспа тыынныыллара. 

Дойдуларыгар бэриниилээх, кэнчээри ыччат үүнэрин– сайдарын туһугар олохторун анаабыт салайааччылар Ольга Петровна, Гелярий Владимирович араас таһымнаах үлэлэри тэрийэн аан дойдуга, Россияҕа биллибиттэрэ, күрэхтэргэ, көрүүлэргэ үрдүкү миэстэни ыллаллара.


Ансамбыл ырыанан, уӈкүүнэн эрэ муӈурдаммакка араас улэ хайысхатын тэрийэллэрэ.  1990 сыллахтан поисково–краеведческай „Пламя“ агитрбригада тэриллибитэ, манна оҕолор Аҕа дойду сэриитигэр Амма нэһилиэгиттэн барбыт биир дойдулаахтарын туһунан картотека оӈорбуттара, ахтыылары хомуйбуттара, ветераннарга болҕомтону күүһүрдүбүттэрэ, кэриэстэбил өйдөбүнньүктэрин харайыы үлэлэрэ ыытыллыбыттара.Биир сүрүн хамсааһыннарынан „Экоклуб - Эйгэ“ буолар, Аммабытын харыстааһыӈӈа, арчылааһыӈӈа сүӈкэн үлэлэри ыыппыттара, билиӈӈи оҕолорго холобур буолар. Ансамбыл иһинэн оҕолор бэйэни салайыыныыларын сүбэтэ, коллектив биир санаанан, тумсуулээхтик үлэлииригэр төһүү күүс буолара.

Билигин ансамбыл уус-уран салайааччытынан Вера Геляриевна Шилова, үӈкүү бөлөҕүн салайааччытынан Анна Борисовна Заборовская үлэлииллэр. Ольга Петровна, Гелярий Владимирович  айбыт-туппут, үүннээбит-тэһииннээбит, үлэлэрэ-хамнастара, угэстэрэ умнуллубакка ыытылла тураллар. Этнографическай хайысхалаах ансамбылга элбэх оҕо дьарыктанар. Ансамбыл тэриллиэҕиттэн 30 сыл тухары самуоправление командирынан элбэх оҕо үлэлээтэ. Бу оҕолортон элбэх оҕо салайар үлэҕэ үлэлииллэр, үгүстэр культура, педагог идэтин баһылаабыттар. Ансамбыл самуправлениета салайааччыга үлэтин чэпчэтэр, көмөлөһөр. Оҕолорго эмиэ бэйэлэрин бэйэлэрэ көрүнэ, дьаһана үөрэнэллэригэр көмөлөөх, тугу баҕаралларын, сыалларын, туохха тиийиэхтээхтэрин билиэхтээхтэр. Үлэни бастаан былааннанар онтон үлэ туолуутугар сорудахтары оҕолорго түӈэтиллэр, туолуутун кэтээн көрүллэр, ирдэбили эппиэтинэһи өрө тутуллар. Маннык тутулунан үлэлии сылдьаллар „Амма чэчирин“ самоуправлениятыгар.

  Мин быйылгы үөрэх сылыгар самоуправление командирын В.Г.Короленко аатынан Амма №1 орто оскуолатын   11    кылааьын  Надя Давыдовалыын кытта кэпсэттим:

· Эн хаьааӈӈыттан командирынан талыллыбыккыный?  Былырыыӈӈы командирбыт Стручкова Оля миигин талар туруорар баҕатын эппитэ, онтон оҕолор уопсай быыбардаан быһаарбыттарынан, мин быйылгыттан ансамбль командирынан таллыллан үлэлии сылдьабын.

· Ансамбльга самоуправление тэриллэрэ туох суолталааҕый? Туохха көмөлөһөрүй? Самоуправление ансамбылга тэриллэрэ олус наадалаах, оҕолор бэйэ-бэйэбитин кытта уопсай тыл булан, сүбэлэһэн, үлэбитин үллэстэн былааннан үлэлиибит. Бары араас оскуолалартан түмсэр буоламмыт бастаан салайарга ыарахан буолар онтон дьарыкка кэлэн кэпсэтэн, билсэн бары доҕордуу буолабыт. Ансамбылга оҕо-аймах түмсэр, араас саастаах оҕолор дьарыктаналлар манна оҕо бэйэни салайыныы сүбэтэ (самоуправление)  былааннаахтык үлэлиир. Самоуправление активигыр: ансамбыл командира, ырыаьыттар белехтерун командира, үӈкүүһүттэр бөлөхтөрүн командира, „Эйгэ“ экоклуб президенэ, үөрэх сектора, эдэр корреспонденнар үлэлииллэр. Ону таһынан үлэҕэ сорудахтарга эппиэтинэстээхтэр талыллаллар. Коллектив түмсүүлээх, тэрээһиннээх буолуута хас биирдии оҕоттон тутулуктааҕын, эппиэтинэстээҕин оҕолор бары өйдүүллэр. 
· Ансамбльга кыра кылаастар эмиэ дьарыктаналлар, улахан кылаас оҕолоро кинилэргэ тугунан кемелеһөҕүтүй, тугу тэрийэҕитий?

Биһиги кыра кылаастарбытыгар куруутун көмөлөһөбүт, көстүүмнэрин тигэбит, сыанаҕа кытталларыгар прическаларын оӈоробут, таӈастарын көннөрөбүт, кыттар номердарыгар бэлэмниибит, дикцияларын дьарыктыыбыт, бэрээдэктэрин көрөбүт, ордук конкурстарга кытта бардахпытына кыраларбытын көрүү-харайыы буолар. 

· Самоуправление – оҕо тэрилтэтэ буолар онон сылга эьиги, оҕолор  бэйэҕит тэрээьиӈӈитигэр туох улахан былааннааххытый кылгастык билиһиннэр. Биһиги оҕолор былааммытыгар сүрүн соругунан күрэхтэргэ, көрүүлэргэ дьарыгы көтүппэккэ бэлэмнэнэн  үрдүк көрдөрүүнү ылыы, ону таһынан саӈа көстүүмнэрбитин киэргэтэн оӈостуу, ансамбылбыт сүрүн хамсааһынынан айылҕаны харыстааһын, көмүскээһин буолар ол иһин муус устарга төрүттээччибит О.П.Иванова-Сидоркевич аатыгар аналлаах „Айыы сирин арчылаа“ диэн улуус иһинэн акция тэрээһиӈӈэ кыттабыт. Айылҕа кемүскэлигэр бырайыактар бааллар ол курдук бу сааскыттан улахан үлэ Амма нэһилиэгэр Халбы үрэҕин харыстабылыгар турунуу буолара былааннанар.
· Урукку сылларга ансамбль үгэстэриттэн билигин туох тутуһулларый? 

Ансамбль урукку үгэстэрин тутуһабыт, репертуарга уонна ансамбыл түмсүүтүгэр анаммыт тэрээһиннэри ыытабыт, айылҕаҕа тутуһуллар туомнары туттабыт:салама ыйааһынын, сиргэ-уокка, айылҕаҕа сылдьыы, аартыкка тохтоон ааһыы туомнарын оӈоробут. Билигин ансамбылга саӈа састаап киириитин,  выпускниктары атаарыы бырааһынньыга тэриллэр. 
· Ансамбльга дьарыктанар оҕолор саха терүт культуратын, этнографиятын, саха сиригэр олорор аҕыйах ахсааннаах омуктар культураларын эмиэ уерэтэллэр, билэллэр, бу билиигит атын омук сиригэр таҕыстаххытына туһалааҕын эн туохха көрдүн- биллин? 
„Амма чэчирэ“ былырыыӈӈы үөрэх сылыгар Бүлүү куоратыгар „Танцует молодость Вилюя“ республиканскай таһымнаах күрэххэ 1 миэстэни ылан Грецияҕа норуоттар икки ардыларынааҕы фестивальга кыттар быраабы ылбыппыт. „Эҕэрдэ сандал саас!“ республиканскай фольклорнай фестивальга лауреат буолбуппут. Сайын от ыйыгар Грецияҕа норуоттар икки ардыларынааҕы фестивальга кыттан „Лучшая композиция песни и танца“ номинацияҕа 2 миэстэ. Хорватияҕа“Жемчужина Европы“ норуоттар икки ардыларынааҕы фестивальга лауреат үрдук аатын сүгэн кэлбиппит. Араас сиргэ сылдьан биир саастыылаахтарын кытта билсиспиппит, атын омук культуратын билбиппит, бэйэбит төрүт культурабытын, фольклорбутун көрдөрөн, кэпсээн, ыллаан-туойан үөрэн-көтен, дойдубутунан киэӈ туттубуппут. Ансамбылга сылдьан дьарыкка үөрэппит, билбит билиибит атын дойдуга таҕыстахха көмөлөөх эбит, биһиги культурабытын интэриэһиргииллэр аҕай. Таӈаспытын-саппытын, музыкальнай инструменнарбытын туталлар, тыаһатарга үөрэниэхтэрин баҕараллар, оһуохайбытын үөрүүнэн үтүктэллэр, айылҕаттан күүс ыларбытын итэҕэйэллэр. Греция, Хорватия куораттарыгар сылдьан дуоһуйа сынньаммыппыт, ол эрээри төрөөбүт дойдубут, саха сирэ  туохха да тэӈнэммэт абылаӈнаах күүстээҕин итэҕэйбиппит. 
· Ансамбль олоҕор оҕолор биир санаанан түмсүүлээх буолууларын туһугар туох үлэ керуцэ тэриллэрий?

·  Түмсүүлээх буоларбыт туһугар элбэхтик араас күрэхтэргэ кыттабыт, саас, сайын айылҕаҕа бииргэ сынньанабыт, элбэхтик бэйэ-бэйэни кытта көрсүһэбит, араас темаларга аһаҕастык кэпсэтэбит, итэҕэстэри ырытабыт. Көстүүм тиктээри түмсэбит онно кэпсэтиибит ордук тахсар, ким тугу интэриэһиргиирин, тугу сөбүлүүрүн сэһэргэһэбит. Ансамбылбыт үлэтин туһунан ырытыһабыт.
· Ансамбльга сылдьар оҕо эн санааҕар сиэр-майгы өттүнэн, киһи быһыытынан иитиллэригэр, уунэригэр-сайдарыгар туох оруоллааҕый, туһалааҕый?

Ансамбльга дьарыктанар оҕо бэрээдэгэ тупсар, бэйэтэ-бэйэтин көрүнэр, бириэмэтин сөпкө аттарынар, сиэр-майгы өттүнэн сайдар, төрүт культуратын өрө тутар, дойдутун таптыы улаатар. Ону урукку выпускниктартан көрөбүт, билэбит ол курдук холобура Оля Сидоркевич Москватааҕы Дуров аатынан театр үлэһитэ,  Ира Кузьмина опера уонна балет театрын артыыьа, Марина Корнилова үүнэр көлүөнэ театрын актрисата, Маша Михайлова культура колледжын преподавателя, Маша Слепцова  Е.Ярославскай аатынан музей научнай үлэһитэ, Күннэй Иванова С.Зверев аатынан үӈкүү театрын артыыһа о.д.а.

·  Ансамбльга сылдьыы көтүппэккэ дьарыктаныы, күрэххэ бэлэмнэнии элбэх сыраттан, үлэттэн тахсар. Билиӈӈи оҕолор онтон салаллар, көтүмэхтик сыһыаннаһаллара баар суол, бу оҕолорго эн тугу этиэн этэй?

Мин санаабар киһи талан ылбыт дьарыгын түмүгүн көрүөхтээх, сыалын ситиэхтээх. Көтүтэр, сүрэҕэлдьиир буоллахха улаханы ситиспэккин, бириэмэн таах халтайга барар.  Ансамбылга дьарык үрдук эппиэтинэһи ирдиир, манна үӈкүү, ырыа эрэ буолбат, хайысхата былаана элбэх  ону тулуйар, дьулуурдаах оҕо буолуохтааххын. Салайааччыларбыт этэллэринэн кыра сылдьан бэйэҕэр ирдэбиллээх буоллаххына улаатан баран киһи буоларгар туһалаах дииллэр, кырдьык да оннук буолуо. „Туруоруммут сыалбын толорорго дьулуһабын“ диэн девизтээх буолуохха.
· Билигин оҕолор бары компьютерга, телевизорга, телефоӈӈа олороллорун ордороллор эбии үөрэх дьарыктарыгар сылдьыбаттар бу утары туох үлэ, тэрээһин ыытыллыан сөбүй?   

Компьютертан, телевизортан, телефонтан оҕолору араарар мин санаабар сөбүлүүр дьарык буолуо. Оҕолор интэриэстэрин тардар тэрээһиннэр ыытыллыахтаахтар, дьарыктанар дьиэбит аныгылыы оӈоһуулаах буолуон баҕарабыт. Билигин оҕолор бэйэлэрэ  этэллэринэн куруһуокка сылдьан онно-манна кытта барар-кэлэр,  айанныыр буоллахха интэриэһинэй дииллэр. Дьарык эмиэ үлэ курдук ол иһин элбэх сыраны, тулууру ирдиир.
· Самоуправление командира буоларга киһиэхэ ханнык хаачыстыба баһылыахтааҕый? Ансамбльга дьарыктаммытын тус бэйэҕэр туох туһаны аҕаллай?
· Командир буоларга бэйэн эмиэ онно эппиэттиир бэрээдэктээх, үчүгэй үөрэхтээх буолуохтааххын, эппит тылгын толоруохтааххын, сорудаххын толороллоругар кыһаллыахтааххын, түмэр, тэрийэр дьоҕурдаах буолуохтааххын, бииргэ сылдьар оҕолоргун кытта сүбэлэһэҕин, биир тылы булаҕын,  салайааччыларгар көмөлөһүөхтээххин. Ансамбыльга дьарыктаммытым миэхэ туһата элбэх, мин кэпсэтэргэ, үлэлииргэ, салайарга дьоҕурданным инникитин туһалыа диэн эрэнэбин.    

Надя санааҕын үллэстибиккэр махтанабын, сөбүлүүр дьарыгын түмүктэрдээх буоллун!  Ансамбылга дьарыктанар оҕолорго баҕарабыт инникитин да салайааччылар суолларын тэлэр, ыра санааларын толорор, дойдугутугар бэриниилээх саха сайдам ыччата аатырын!  Амма кэрэтэ,  Амма киэргэлэ, Амма эрэлэ – Амма чэчирэ!

„Кэскил“ хаһыат редакцията дорооболорун!  Муус устар 2 күнүгэр „Амма чэчирэ“ ансамбыл тэриллибитэ 30 сылын бэлиэтииринэн сибээстээн бука баһаалыста бу ыстатыйаны хойутаан да бэчээттииргитигэр көрдөһөбүн.
За ранее спасибо!

